
Bóthar an tSéipéil, 

Mhic Íre, 

An tUasal Aengus Ó Snodaigh, T.D. 

Cathaoirleach, 

Comhchoiste na Gaeilge, na Gaeltachta agus Phobal Labhartha na Gaeilge, 

Teach Laighean, 

Baile Átha Cliath 2. 

28 Feabhra 2023. 

A Aengus, a chara, 

Táim ag scríobh chugat im’ ról mar chathaoirleach ar Thascfhórsa Uíbh Ráthaigh, maidir le ceist a 

ardaíodh ag cruinniú dá gcuid ar an 31.03.23 i dtaobh an athstruchtúraithe atá beartaithe ar Bhord 

Údarás na Gaeltachta don tréimhse ó 2025 ar aghaidh. 

Tugadh le fios ag an gcruinniú seo go bhfuil pobal na Gaeltachta in Uíbh Ráthach imníoch mar gheall 

ar an dtionchar a bheidh ag na modhanna ceapacháin atá beartaithe ar rannpháirtíocht phraiticiúil an 

phobail sin i struchtúr an Údaráis don todhchaí.  Tá soiléiriú déanta sa doiciméad atá iniata leis seo ar 

na cúiseanna atá taobh thiar den imní seo; briseadh síos daonra sa chontae idir an dá cheantar 

Gaeltachta go príomha ina measc. 

Thar cheann an Tascfhórsa, bheinn faoi chomaoin ag Comhchoiste na Gaeilge, na Gaeltachta agus 

Phobal Labhartha na Gaeilge dá dtógfaí an cás seo san áireamh mar aon leis na cúiseanna ar leithligh 

a bhaineann leis agus moltaí á ndéanamh agaibh maidir le comhdhéanamh Bhord Údarás na 

Gaeltachta. 

Ba mhaith leis an dTascfhórsa an deis seo a thógaint freisin chun cuireadh a thabhairt don 

gComhchoiste teacht go hUíbh Ráthach chun casadh leis an bpobal agus chun an obair atá ar siúl ar 

an dtalamh i dtaobh athstruchtúrú daonra agus cur chun cinn na Gaeilge a fheiscint go pearsanta, mar 

aon le tuiscint níos doimhne a fháil ar impleachtaí na ceiste thuasluaite a fháil. 

Má tá aon eolas sa bhreis ag teastáil maidir leis an gceist seo, beidh an Tascfhórsa sásta é sin a chur ar 

fáil i gcomhar leis an bpobal áitiúil in Uíbh Ráthach. 

Is mise, le meas, 

Dónal Ó Liatháin 

Cathaoirleach Tascfhórsa Uíbh Ráthaigh 

Bainisteoir Oifig Réigiúnach & Forbartha Pobail an Deiscirt 

c.c.

-Seán Ó Grifín Uasal, An Roinn Turasóireachta, Cultúir, Ealaíon, Gaeltachta, Spóirt agus Meán, Na 
Forbacha, Co na Gaillimhe.

-Pa Daly Uasal T.D., Teach Laighean, Baile Átha Cliath 2.

-Danny Healy-Rae Uasal T.D., Teach Laighean, Baile Átha Cliath 2.

-Debra Ní Shúilleabháin, Comhalta Údarás na Gaeltachta

Aighneacht ó Thascfhórsa Uíbh Ráthaigh 
faoi chur chuige nua chun Bord Údarás na Gaeltachta a roghnú 

Feabhra 2023. 

Cúlra 
Fógraíodh i mí na Nollag 2022 go mbeidh cur chuige nua á chur in áit ó 2025 ar aghaidh chun Bord 
Údarás na Gaeltachta a roghnú1.  Fáiltíonn Tascfhórsa Uíbh Ráthaigh agus pobal Uíbh Ráthaigh leis go 
mbeidh guth láidir ag pobal na Gaeltachta uile sa phróiseas seo, agus toghchán le bheith lárnach i 
roghnú an bhoird feasta.  Fáiltímid go mór roimh an fócas úr ar na pobail Gaeltachta, agus is céim 
thábhachtach í go mbeidh deis úr ag na ceantair Ghaeltachta beaga i gContaetha Chorcaí, Phort Láirge 
agus i gContae na Mí a nguthanna daonlathacha a chur i láthair agus suíochán amháin in aghaidh an 
cheantair geallta dóibh sa struchtúr nua. 

Scéal Chiarraí & Cás Uíbh Ráthaigh 

Cé go bhfuil dul chun cinn á dhéanamh i gceantair Ghaeltachta beaga áirithe, ag féachaint ar dhaonra 
na Gaeltachta i gCiarraí, toisc dáileadh an phobail Gaeltachta idir Chorca Dhuibhne (7,103) agus Uíbh 
Ráthach (1,773), is léir nach mbeidh seans ar bith ann go mbeidh guth áitiúil á thogha riamh ag muintir 
Uíbh Ráthaigh ar bhord an Údaráis faoin struchtúr nua atá molta.  

Ina theannta sin, is léir ós na figiúirí nach mbeidh iarrathóirí i gCorca Dhuibhne ag braith in aon tslí ar 
phobal Uíbh Ráthaigh chun suíochán a bhaint amach. 

Co. Chiarraí 
Daonra 
20222 

Iarthar Chorca Dhuibhne 2,276 

Ceantar an Daingin 3452 7,103 

Oirthear Chorca Dhuibhne 1,375 

Uíbh Ráthach 1,773 1,773 

Iomlán 8,876 

I gcomparáid leis na ceantair Ghaeltachta beaga eile ar nós Gaeltacht na Mí agus Port Láirge ina bhfuil 
daonra ar aon dul le Ciarraí Theas, tá Uíbh Ráthach ag teacht faoi mhí-bhuntáiste daonlathach faoin 
gcur chuige nua seo atá á mholadh. 

Ceantar Daonra 2022 
% daonra na 

Gaeltachta 
Líon suíocháin 

Gaeltacht na nDéise 2,040 2% 1 

Gaeltacht na Mí 2,056 2% 1 

Uíbh Ráthach 1,773 2% 0 

1 https://www.gov.ie/en/press-release/31f46-new-approach-to-appointing-board-of-udaras-na-gaeltachta-

announced/#

2 https://tuairisc.ie/meadu-suntasach-tagtha-ar-dhaonra-na-gaeltachta-de-reir-an-daonairimh/ 

https://www.gov.ie/en/press-release/31f46-new-approach-to-appointing-board-of-udaras-na-gaeltachta-announced/
https://www.gov.ie/en/press-release/31f46-new-approach-to-appointing-board-of-udaras-na-gaeltachta-announced/
https://tuairisc.ie/meadu-suntasach-tagtha-ar-dhaonra-na-gaeltachta-de-reir-an-daonairimh/


  

  
     

 

Ar bhonn praiticiúil tíreolaíoch, tá an dá cheantar Gaeltachta seo i gCiarraí scartha go suntasach ón a 
chéile.  
 

Turas Faid an turais 1 slí (kms) Faid an turais 1 slí (am) 
Baile an Fheirtéaraigh go Baile an Sceilig 121 kms 2 uair 1 nóiméad 
Dún Chaoin go Doire Fhionáin 129 kms 2 uair 26 nóiméad 
Bréanainn go Cillín Liath 91 kms 1 uair 47 nóiméad 

 
Is mór an difríocht atá idir na turasanna seo agus an turas idir Béal an Mhuirthead agus Gob a’ Choire 
sa dá cheantar Gaeltachta i gContae Mhaigh Eo mar shampla (63.5 km agus turas 56 nóiméad). 
 
Is dhá phobal ar leith iad Corca Dhuibhne agus Uíbh Ráthach, agus is teagmháil laethúil an-teoranta a 
bhíonn eatarthu, lasmuigh de sheirbhísí cosúil le Raidió na Gaeltachta agus gaolta ghairmiúla eile. 
 

• Laistigh de struchtúr an rialtais áitiúil, is dhá cheantar bardasach difriúil atá i gceist leis na 
ceantair seo.   

• Ó thaobh cúrsaí spóirt de, agus an CLG ach go háirithe, is dhá Bhord Peile difriúil atá i gceist. 

• Féachann muintir Chorca Dhuibhne i dtreo Trá Lí go nádurtha; sí Cill Airne an áit ina lorgaíonn 
muintir an Deiscirt a gcuid seirbhísí don chuid is mó. 

 
Agus gan aon locht á fháil ar phobal Chorca Dhuibhne nó ar éinne a bheidh tofa ag an bpobal sin, go 
fírinneach, ní bheidh aon bhuntáiste ann dóibh Uíbh Ráthach a thógáil san áireamh agus iad i mbun a 
gcuid dualgais.  Beidh Uíbh Ráthach ag braith go hiomlán ar dhea-thoil amháin ionas go mbeidh 
éisteacht agus guth gníomhach acu ag leibhéal an bhoird.   
 
Ní rud maith é seo i gcás ina mbíonn acmhainní gann agus tograí agus gnónna i gcomórtas le haghaidh 
na hacmhainní sin. 
 
Tá an t-ádh leis an gceantar go bhfuil duine gurb as an ceantar ó dhúchas di ceaptha ar an mbord atá 
díreach críochnaithe agus é deimhnithe go mbeidh Debra Ní Shúilleabháin ag leanúint leis an gcúram 
arís do thréimhse feidhme an bhoird eatramhach suas go 2025.  Sí an tréimhse i ndiaidh seo atá ag 
déanamh imní don bpobal seo áfach. 
 
Cúinsí speisialta ag gabháil le hUíbh Ráthach 
 
Tá sé aitheanta go forleathan i staidéir éagsúla agus trí scéimeanna nua bhunaithe gur ceantar faoi 
mhí-bhuntáiste ar leith é ceantar Uíbh Ráthaigh. 
 

• Titim tubaisteach 41% i ndaonra an cheantair seo idir 1956 agus 2016 aitheanta i staidéar 
Bhreandáin Uí Chaoimh agus Shane Uí Shúilleabháin 2017 

• Gaeltacht Catagóir C (ach amháin baile fearthainn amháin) de réir an Staidéar Cuimsitheach 
Teangeolaíoch ar Úsáid na Gaeilge sa Ghaeltacht agus a Nuashonrú 

• Ceantar Gaeltachta gan meán scolaíocht iomlán trí mheán na Gaeilge ar fáil dá chuid scoláirí 

• De réir Innéacs Díothachta3 foilsithe ag Pobal i 2016 tá formhór de Ghaeltacht Uíbh Ráthaigh 
‘faoi mhíbhuntáiste’ nó ‘faoi mhíbhuntáiste go himeallach’ (féach léarscáil thíos).  Is ceantar 
níos boichte é seo ná Corca Dhuibhne, Gaeltachtaí na nDéise agus na Mí. 
 

 
3 https://maps.pobal.ie/WebApps/DeprivationIndices/index.html 

https://maps.pobal.ie/WebApps/DeprivationIndices/index.html


  

  
     

 

 
 

• Tascfhórsa Uíbh Ráthaigh bunaithe i 2017 chun díriú ar inbhuanaitheacht pobail agus daonra 
– 14 teaghlach athlonnaithe go Gaeltacht Uíbh Ráthaigh agus a comharsanacht dá bharr, ach 
an daonra fós ag titim toisc sean aois an phobail seasta (titim -1.9% 2022). 

• Bunscoileanna Gaeltachta Uíbh Ráthaigh páirteach i scéim phíolótach de chuid na Roinne 
Oideachais maidir le roinnt acmhainní. 

• Pleanáil teanga do cheantar neamh-Ghaeltachta Uíbh Ráthaigh (i. ceantar lasmuigh de BSG 
Cathair Saidhbhín agus Gaeltacht Uíbh Ráthaigh) ag tabhairt aitheantas don easnamh teanga 
i bpobal nádúrtha. 

 
 
Éileamh Uíbh Ráthaigh 
 
Tá pobal Uíbh Ráthaigh ag éileamh suíocháin don cheantar ar bhord Údarás na Gaeltachta ó 2025 ar 
aghaidh.  Feictear dúinn go bhfuil roinnt slite ann chun go mbainfí amach an t-éileamh seo, go 
príomha, suíochán breise a chur ar líon na suíochán ar an mbord féin, ie. ardú ó 16 go 17, agus imfhálú 
a dhéanamh ar an suíochán sin i dtoghchán an Údaráis do phobal Uíbh Ráthaigh. 
 

Buntáistí :  
 

• Guth tugtha do cheantar atá faoi mhí-bhuntáiste ó thaobh acmhainní de (Innéacs Díothachta) 

• Guth tugtha do cheantar atá tostaithe faoin struchtúr atá molta faoi láthair 

• Spreagadh tugtha don bpobal páirt ghníomhach a ghlacadh sa phróiseas daonlathach 
toghchánaíochta – buntáisteach do rannpháirtíocht daonlathach ar bhonn fad téarmach 

• Spreagadh tugtha do rannpháirtíocht pobail i measc grúpaí nua, daoine óga sa phobal 

• Misneach úr á thabhairt do phobal atá in ísle brí  

 
 
 


